
Ein Schäfchengedicht 
 

 

 
 
 
 



TIERISCHES IN MUNDART 
 

 
 

 
 

De Parrer vun Dielkersch un sei Schoof 
 

 
 

„Wenn äner reich wer`n will im Schloof“, 
 

so sagen Leit un singe, 
 

„Der halt sich Bien` un halt sich Schoof, 
 

dann kann er`s  zu was bringe.“ 
 

 
 



Drum hat drei Schäfscher sich gekaaft 
 

aus eewe dene Gründe 
 

vun Dielkersch de Herr Parre aach, 
 

de Reichtum wird sich finde. 
 

 
 

Doch ob er reich worr is schun heit  
 

ich werklich stark bezweifel. 
 

Er is wie alle annre Leit 
 

aach bloß en armer Deifel. 
 

 
 

Net weit vum Dörf`sche leit e Wies 
 

verschteckelt zwische Tanne, 
 

in selles schtille Paradies 
 

treibt er sei Schoof als anne. 
 

Dort grase se vun frieh bis spät, 
 

froh, friedlich un verlosse, 
 

doch Fried un Frääd, wie`s manchmol geht, 
 

sin korz durch Buweposse. 
 

 
 

Fünf brave Buwe hier vum Ort 
 

die wollte Atzle fange 
 

un schweifen im Geheech erum, 



 

sinn nuff zum Wäld`sche gange. 
 

 
 

Do seh`n se uff` m Wieseland 
 

Die Schäfscher friedlich weide 
 

un ferchten net die Affeschand 
 

uf dene Schoof zu reide. 
 

 
 

Sie reißen gleich zwää Hürde um, 
 

die Atzle sin vergesse, 
 

un hetzen uf de Wies erum 
 

die Schäfscher unnerdesse. 
 

 
 

Bekanntlich is e Schoof kää Gaul, 
 

will nix vum Reide wisse,  
 

drum sin die Schäfscher, gar net faul, 
 

gerennt un ausgerisse. 
 

 
 

E gudi Fraa geht hääm vum Feld 
 

un sieht die Tierscher springe, 
 

 
 

un wie se hämkummt, tut se gleich 
 



em Parrer Order bringe. 
 

 
 

Der lääst gerad e frommes Buch, 
 

hot „Eilespiechel“ g` häße. 
 

Es war bestimmt e heilisch Buch, 
 

sunscht hett er`s nit gelääse. 
 

 
 

Doch wie er heert: „Die Schoof sin raus“ 
 

do tut er net erscht fluche, 
 

saust wie de Deifel aus` m Haus, 
 

sei Zottelböck ze suche. 
 

 
 

Er laaft un schwitzt un sucht sei Schoof 
 

un ruft. Un erscht noch Schtunne 
 

Hot hinner`m Winterthaler-Hof 
 

Er dann sei Schäfscher g`funne. 
 

 
 

Ach, die drei Tierscher schauen aus 
 

verjaacht un ganz verzottelt. 
 

Dann sin die Vier zum Parrerschhaus 
 

gemietlich hämgetrottelt. 
 

 



 

Im Parrhaus sin die Leit vor Glück 
 

Un Frääd zusammeg` schprunge. 
 

Un weil die Schäfscher war` n zurück, 
 

hun se en Kanon g`sunge. 
 

 
 

Eer Leitscher, heert, es bleibt gewiss, 
 

der Mann in Amt un Würde, 
 

vun Dielkersch de Herr Parre is 
 

jo doch ään guder Hirte. 
 

 
 

Rudolf Seiferling/ aus: "Die Lust am Fabulieren"/2022 
 
 
 
 
 


